
Аңлатма язуы.
     Мәктәп укучыларга төрле фәннәрдән белем бирү өлкәсендә зур тырышлык куя, һәм укучылар бу белемнәрне бик яхшы үзләштерергә тырышалар. Мәктәпне тәмамлаган һәр укучы тормышка яраклашкан булырга һәм җәмгыятьтә кешеләр арасында аралашу нечкәлекләренә дә төшенергә тиеш. Гадәттә, мәктәп укучысы эшлекле аралашу кагыйдәләрен белми һәм аудитория алдында чыгыш ясарга әзерлексез була, югалып кала, эшлекле аралашуның телдән һәм язма формаларын төзи алмый, чөнки мәктәптә моңа махсус өйрәтмиләр.Иртәме-соңмы укучы аралашу этикетын үзләштерергә мәҗбүр була, теге яки бу ситуациядә үз-үзен ничек тотарга кирәклеге турында уйлана.

    Бирелгән электив курс программасы укучыга тормышта тәүге тапкыр һәм аннан соңгы адымнарны ясаганда килеп туган каршылыкларны җиңәргә ярдәм итү, ялгышлардан кисәтү, аралашу культурасын үзләштерү максаты белән төзелде.

    Программа 17 сәгатькә исәпләнгән һәм 10нчы сыйныф укучыларына адреслана. Һәр укучы бу тезис-кагыйдәләрне үзләштерә, куллана һәм уңышка ирешә ала.

    Укучылар курсларда татар теле һәм әдәбиятыннан, рус теле һәм әдәбиятыннан алган белем һәм күнекмәләрен файдаланалар, тел чараларын камилләштерәләр, рус-татар грамматикасын чагыштырма планда җөмләләр төзеп өйрәнәләр, эшлекле аралашу этикетын махсус кагыйдә-тезислар аша үзләштерәләр, эшлекле уен, диалог, әңгәмә, язма һәм сөйләм текстлары формалаштыру рәвешендә тормышка ашыралар.

Курсның максаты:

· Укучыларга эшлекле аралашуның нәтиҗәле алымнарын, аралашу үзенчәлекләрен, аралашу этикетын аңлату;

· Аралашуның телдән һәм язмача формалары белән таныштыру,укучыларның иҗади мөмкинлекләрен үстерү;

· Укучыларда аралашу культурасы тәрбияләү.

Курсның бурычлары:

· Ораторлык сәнгате үзенчәлекләрен күрсәтү;

· Татарча-русча эшлекле этикет формаларын бирү;

· Аралашканда үз-үзеңне тоту, позитив һәм негатив фикер агышының тәэсирен сурәтләү;

· Лидерлык үзенчәлекләрен ачу;

· Образлы сөйләм, тавыш хәрәкәте, жестлар һәм мимиканың роле турында мәгълүмат бирү;

· Аудиторияне яулап алу серләренә төшендерү;

· Төрле милләт, төрле ил кешеләренең аралашу үзенчәлекләрен күрсәтү;

· Рухи тормыш нигезләрен аңлату.  

ТЕМАТИК ПЛАНЛАШТЫРУ

	№
	Дәресләрнең темасы
	Үткәрү формасы
	Сәгать саны

	1.
	 Кереш. Этика һәм этикет сүзләренә аңлатма бирү. Эффектлы аралашу һәм чыгыш ясау. Дулкынлану һәм каушауны җиңү.
	Лекция, сөйләм формаларын чагыштыру. 
	1



	2.
	Кыюлык һәм үз-үзеңә ышану. Эффектлы башлангыч. “Өч мәртәбә” кагыйдәсе. Эффектлы йомгаклау.
	Текст төзү, практик эш.
	1



	3.
	Образлы сөйләм һәм дөрес сайланган тон, сулыш алу, интонация, тизлек, тавышның көче һәм пауза.
	Эшлекле уен, ярыш, сөйләм формаларын чагыштыру
	1

	4.
	Ораторлык сәнгате. Аудиторияне яулап алу.
	Лекция, эшлекле ситуацияләр.
	1

	5.
	Жест һәм мимика. Гәүдәне хәрәкәтләндерү. Халыкара жестлар аңлатмасы.
	Лекция, конспект, тезислар төзү
	1

	6.
	Позитив һәм негатив хәрәкәтләр, сигналлар.
	Тезислар төзү, чагыштырма ситуацияләрне күзәтү.
	1

	7.
	Пассивлык һәм агрессивлык. Эффектлы аралашу күнекмәләре.
	Текстлар анализлау, диалог төзү
	1

	8.
	Үз-үзеңә ышанганлык һәм конфронтация. “Мин” алмашлыгы. Аудиторияне үзең белән тигез күрү – уңышлы чыгыш ясауның нигезе.
	Эшлекле беседа. Эшлекле үрнәк текстлар төзү.
	1

	9.
	Эчке диалог. Позитив фикер сөреше. Үз-үзеңне тоту.
	Эшлекле уен. Эзләнүләр һәм нәтиҗәләр.
	1

	10.
	Психологик халәт. Ачулану һәм ярсуның көтелгән эшкә кире тәэсире.
	Лекция, тезислар.
	1

	11.
	Язма формада эшлекле аралашу. Активлык, төгәллек, кыскалык.
	Документлар, эш кәгазьләре төзү.
	1

	12.
	Татарча-русча эшлекле этикет формалары.
	Текстлар чагыштыру, эшлекле уен.
	1

	13.
	Татар-рус телләренең грамматик нигезләре.
	Сүзтезмәләр,җөмләләр төзү, аларны тәрҗемә итү һәм чагыштыру.
	1

	14.
	Эшлекле аралашу этикеты. Танышу. Әңгәмә оештыру.
	Эшлекле уен, конспект, тезислар төзү.
	1

	15.
	Лидерлык сәләтен ачу. Лидерлык үзенчәлекләре.
	Конспект төзү, текстлар өстендә эш.
	1

	16.
	Эмоциональ интеллект. Көчле эмоцияләрне җиңү. Бәхетле кешеләрнең сыйфатлары. Рухи тормыш нигезләре.
	Тезислар төзү, риваять тыңлау һәм анализлау.
	1

	17.
	Кешене тыңлый белү сәләте – олы сәнгать. Яхшы тыңлаучы булу серләре. Гомуми курска нәтиҗә ясау.
	Лекция, тезислар төзү.
	1




Программаның кыскача әчтәлеге
1нче дәрес. Укытучы кереш лекция сөйли, курсның максатларын һәм бурычларын аңлата, укучыларны эш тәртибе белән таныштыра, этика һәм этикет сүзләренә гомуми аңлатма бирә. Публика алдында чыгыш ясауның алшартлары китерелә. Дулкынлану һәм каушауны җиңү өчен укучылар бирелгән сөйләм формаларын чагыштыралар, нәтиҗәле форманы сайлап алырга өйрәнәләр.

2нче дәрес. Узган дәреснең дәвамы буларак, бу дәрестә укучылар үзләре текст төзиләр. Укытучы чыгышны төгәл, анык, аңлаешлы һәм аудиториянең игътибарын яулап алырлык көчле интонация белән башлап китүнең эффектлы башлангыч булуын ассызыклый. Кереш, төп өлеш, йомгаклау өлешендә әйтергә теләгән фикерне өч мәртәбә кабатлауның тыңлаучыга нәтиҗәле тәэсирен күрсәтә, финал шулай ук чыгышның әһәмиятле өлеше икәнлеге искәртелә. Укучылар текст буенча өйрәнгәннәрне практикада кулланып карыйлар.

3нче дәрес. Алдагы дәрестә өйрәнгәннәр дәвам итә. Укытучы дәрес темасы буенча аңлатмалар, күрсәтмәләр бирә, укучылар эшлекле уен башкаралар.

4нче дәрес. Үтелгән дәресләргә йомгак ясала. Ораторлык сәнгате үзенчәлекләре кабатлана, искә төшерелә,дәфтәрләргә теркәлә, аудиторияне яулап алу серләре аңлатыла. Укучылар эшлекле ситуацияләр чишәләр, эзләнәләр.

5нче дәрес. Укытучы чыгыш ясау барышындагы төрле тән хәрәкәтләре, гәүдә торышы, жест һәм мимикаларга аңлатма бирә. Халыкара жестларның нәрсә белдерүләрен өйрәтә. Укучылар лекция барышында конспект төзиләр, тезислар рәвешендә язып баралар, практикада бу хәрәкәтләрне кулланып аңлашалар.

6нчы дәрес. Позитив һәм негатив сүзләренә аңлатма бирелә, позитив һәм негатив сигналлар сүзлеге китерелә, аларны укучылар дәфтәрләренә теркәп куялар. Мәсәлән, елмаю, ачык һәм ябык поза нәрсәне аңлата һ.б.

7нче дәрес. Бу дәрес алдагы дәреснең дәвамы булып тора. Пассив һәм агрессив сүзләренә аңлатма бирелә, аларның аралашучыга һәм чыгыш ясаучыга тискәре тәэсире күрсәтелә. Эффектлы аралашу өчен кирәкле күнекмәләр ассызыклана, дәфтәрләргә теркәлә. Укучылар диалог төзеп сөйләшәләр.

8нче дәрес. Үз-үзеңә ышанганлык тирә-юньдәгеләр, аудиториядәге тыңлаучылар белән үзеңне тигез күрүдән башлануы турында аңлатма бирелә. Укытучы чыгыш ясаучы фикеренең аудиториядә яклау тапмаган очраклары вакытында үзеңне ничек тотарга кирәклеге турында киңәшләр бирә. “Сез” алмашлыгы урынына күбесенчә “без” һәм “мин” алмашлыклары куллануның нәтиҗәлерәк булуын искәртә, мисаллар, текстлар ярдәмендә ныгыта, анализлый, әңгәмә оештыра.

9нчы дәрес. Эчке диалог сүзтезмәсенә аңлатма бирелә һәм аны тормышка ашыру юллары күрсәтелә. Пассив кеше, агрессив кеше һәм үз-үзенә ышанган кеше фикерләре чагыштырыла, үз фикерләреңне тәртипкә салу күнегүләре башкарыла, үз өстеңдә эшләү юллары бирелә, позитив фикерләүнең кеше тормышына уңай роле ассызыклана. Укучылар алган белемнәрне эшлекле уен ярдәмендә практикада кулланалар.

10нчы дәрес. Алдагы дәреснең дәвамы буларак, ачулану һәм ярсу кебек тискәре психиканың көтелгән эшкә тискәре тәэсире мисаллар ярдәмендә исбатлана, үз өстеңдә эшләү юллары кабатлап кителә һәм тезислар формасында дәфтәрләргә теркәлә.

11нче дәрес.Укытучы эшлекле аралашуның язма формаларын бирә, укучылар текстлар төзиләр, эш кәгазьләре үрнәкләре язалар. 

12нче дәрес. Эшлекле этикетның татарча-русча вариантлары     чагыштырыла. Үрнәк сүз формалары, сүзтезмәләр бирелә, рольле уен, эшлекле уен ярдәмендә укучылар практик күнекмәләр алалар.

13нче дәрес. Татар һәм рус телләре грамматикасының үзенчәлекләрен, охшаш һәм аерымлыкларын укучылар үзләре күрсәтәләр,этикет формаларын китерәләр, җөмләләр төзиләр, тәрҗемә эше белән шөгыльләнәләр.

14нче дәрес. Укытучы эшлекле аралашуның төрле формаларын күрсәтә, этикет кагыйдәләрен һәм нормаларын китерә: аш-су өстәле артында аралашу, танышу, үзара ихтирамлылык, эшлекле әңгәмә, кием-салым, эшкә кабул иткәндә кайбер киңәшләр, транспортта барганда аралашу һ.б. Укучылар дәрестә алган күнекмәләрне эшлекле уен, конспект, тезислар ярдәмендә ныгыталар.

15нче дәрес. Лидер булу үзенчәлекләре, лидерлык сәләтен ачу билгеләре күрсәтелә. Укучылар мисаллар, текстлар өстендә эшлиләр, конспект,тезислар төзиләр.               

16нчы дәрес. Эмоциональ интеллект турында мәгълүмат бирелә, аның сыйфатлары күрсәтелә, укучылар бу сыйфатларны дәфтәрләренә теркәп баралар. Кеше факторы төшенчәсе аңлатыла, заман җитәкчесенә хас кайбер киңәшләр һәм ул белергә тиешле төп принциплар тезислар рәвешендә дәфтәрләргә теркәлә. Бәхетле кешеләргә характеристика бирелә. Рухи тормыш нигезләренең гомуми уңышлы яшәешкә тәэсире аңлатыла. Укучыларга риваять тыңларга тәкъдим ителә, аны укучылар үзләре анализлыйлар.

17нче дәрес. Яхшы   тыңлаучы булу серләре китерелә, киңәшләр бирелә. Укучылар аларны дәфтәрләренә теркиләр. Гомуми курска нәтиҗә ясала, курс йомгаклана.

ҮРНӘК ДӘРЕС КОНСПЕКТЫ

ТЕМА: Эшлекле аралашу этикеты. Танышу. Әңгәмә оештыру.

МАКСАТ: Эшлекле аралашуның төрле формаларын, танышу һәм таныштыру тәртибе кагыйдәләрен өйрәнү; эшлекле әңгәмәнең структур элементларын үзләштерү һәм эшлекле әңгәмә оештыру; практик күнекмәләр бирү.

ҖИҺАЗ: Кагыйдәләр һәм киңәшләр җыелмасы, тарату материаллары.

ДӘРЕС БАРЫШЫ

 I. Кереш сүз һәм укучылар чыгышы.

Укытучы (рольгә керә). Исәнмесез! Сезне кем дип белик? Нинди максат белән килдегез? Тыңлыйм сезне.

Укучылар. Без, 10нчы сыйныф укучылары, “Эшлекле аралашу этикеты” дигән тема буенча әңгәмә оештырырга һәм аралашуның кайбер формаларын, кагыйдәләрен үзләштерергә телибез. Бу эштә безгә сезнең ярдәмегез кирәк иде.

Укытучы. Рәхим итегез! Дәресне башлыйбыз. Узган дәрестә сезгә, өй эше итеп, кайбер сүзләрнең, сүзтезмәләрнең мәгънәсен белеп килергә кушылган иде. Нәрсә ул эшлекле аралашу? Нәрсә ул этикет? Нәрсә ул эшлекле беседа?

1нче укучы. Эшлекле аралашу – ул эш урынында җитәкче белән хезмәткәрләрнең конкрет эшкә кагылышлы аралашуы.

2нче укучы. Этикет – кабул ителгән аралашу нормалары һәм кагыйдәләре җыелмасы.

3нче укучы. Эшлекле беседа – конкрет эшкә кагылышлы телдән оештырылган әңгәмә.  Аның максатлары төрле булырга мөмкин.

II. Эшлекле аралашу уңышлы булсын өчен алшартлар. ( Укытучы сүзе )

1. Әңгәмәдәш турында иң беренче тәэсир берничә секунд эчендә формалаша. (Кием, прическа, күз карашы, йөз-бит торышы, жестлар, тавыш тоны һәм үз-үзеңне ышанычлы тоту)

2. Тактлы булу, этикет һәм яхшы манера саклау.

III. Эшлекле аралашуның төрле формалары.
1. Танышу: а) иң элек кешенең эш урынындагы дәрәҗәсе буенча эндәшү. Мәсәлән: Директор әфәнде (господин директор), мин белдерү буенча килдем. Минем исемем...; б) кече яшьтәгеләр үзләрен өлкәннәр белән таныштыра; в) түбәнрәк дәрәҗәдәге кешеләр үзләрен югары дәрәҗәдәгеләр белән таныштыра; г) дәрәҗәле исемнәре булмаганнар үзләрен дәрәҗәле исеме булганнар белән таныштыра; д) хатын-кызны таныштырганда, фамилиясе алдыннан –госпожа сүзе ( чит телләрдән рус теленә кереп бара), татар телендә исеме артыннан – ханым я туташ сүзе куллану урынлы. Рус телендә товарищ сүзе ккулланыла. Мәсәлән: Госпожа Петрова! Уважаемая Валентина Михайловна! Халидә ханым! Иптәш Вәлиева! Ләйсән туташ! Хөрмәтле хезмәттәшебез Галиева Сәрия Фәйзиевна! Товарищ директор! Уважаемый профессор! Многоуважаемый декан! Дорогая Мария Сергеевна! 

 2.Гомуми ихтирамлылык: а) елмаю – аралашуның халыкара формасы. Ул дустанә мөнәсәбәтне һәм эчкерсез булуны аңлата. Ихтирамлылыкның төрле илләрдә башка төрле формалары да кулланыла. (Укучыларга аңлатыла); б) кул кысу (мөселман илләрендә хатын-кызның кулын кысу рөхсәт ителми); в) күзгә-күз караш (төрле илләрдә төрлечә кабул ителә);

3. Бүләк бирү: а) төрле сәбәп белән (проект төгәлләнү, дини яки дөньяви бәйрәм белән котлап, эш буенча күтәрелү, истәлекле вакыйга (туган көн, туй көне, юбилей, бала туу, пенсиягә чыгу) уңае белән; кемнедер үпкәләтү, рәнҗетү, очрашуга килми калмаганда; проектны тормышка ашырырга булышучыларга); б) Нәрсә бүләк итәргә? (деликатеслар, чәчәкләр, кино-театрга, концертка билетлар, торт, вино яки коньяк (бу очракта кешенең теләген искә алырга кирәк).

4. Аңлашу – җитәкче өчен мөһим сыйфат: а) үз кул астындагыларның шәхси сыйфатларын өйрәнү; б) аларга хезмәт итәр өчен уңай шартлар тудыру; в) инвалидлар белән аралашу үзенчәлекләрен истә тоту.

5. Эш сорап әңгәмә (собеседование) үтү: а) әзерлек эшләре алып бару (компания турында информация туплау, компаниянең тарихын белү, компаниянең йөзе (имидж), перспективалары, проблемалары белән таныш булу (информация мәгълүмат чаралары аша тупланган булса яхшы, ә яшерен чыганаклардан түгел); б) әңгәмә өчен киемең дә эш стилендә булу (һәр компаниянең дә үз стиле); в) әңгәмә үткәндә тулы бер ритуал саклау (үзеңне яхшы күрсәтү өчен, укучыларга киңәшләр таратыла).

6. Аш өстәле артында аралашу (этикет, өстәлгә ашамлыклар кую тәртибе).

7. Транспортта аралашу.

IV. Эшлекле уен өчен текст төзү.
Укытучы. Сез үзегезне җитәкче итеп күзаллагыз. Кайсы фирма, оешманың җитәкчесе булыр идегез? Эш эзләп килгән кешегә әңгәмә вакытында нинди сораулар бирергә уйлыйсыз?

Укучылар сораулар төзиләр.

Укытучы. Хәзер үзегезгә партнер сайлагыз һәм бер-берегез белән рольләр алмашып, әңгәмә үткәрегез. Әңгәмә вакытында үзегезне ышанычлы, иркен тотыгыз. (2-3 парны тыңларга мөмкин).

Укытучы – укучы арасында эшлекле әңгәмә оештырырга була. Укучыларга әңгәмә үрнәкләрен алдан төзеп таратырга мөмкин.

Укытучы – эш бирүче, укучы– эш сораучы һ.б.

V. Дәресне йомгаклау.

1. Дәреснең иң әһәмиятле тезисларын кабатлау, ассызыклау.

2. Сораулар һәм биремнәргә җавап бирү.

3. Дәфтәрләргә теркәп кую.

 VI. Өй эше бирү.
1. Лидер сүзенә аңлатма бирергә.

2. Сорауларга җавап әзерләргә:  Кемнәр лидер була ала? Лидерның безнең курска нинди кагылышы бар?

Тарату материалы

              ӘҢГӘМӘ ҮТКӘНДӘ ҮЗЕҢНЕ ЯХШЫ КҮРСӘТҮ ӨЧЕН КИҢӘШЛӘР.
1.Җитәкчегә генә түгел, фирманың башка хезмәткәрләрендә дә яхшы тәэсир калдыр, синең хакта җитәкче алардан да сорашырга мөмкин.    

2.Төгәл (пунктуаль) бул! Вакытында кил! Әңгәмәгә соңга калу – гафу ителмәслек хата.

3. Кул кысышу өчен кулыңны әүвәл үзең суз! Бу – үз-үзеңә ышаныч билгесе, аны яшерергә кирәкми.

4. Үзеңне контрольдә тот. Әңгәмә вакытында тәмәке тартма, баллы әйберләр капма, резинка чәйнәмә.

5. Җитәкчегә исеме белән эндәшмә. Ул үзе рөхсәт итсә генә мөмкин. Ничек эндәшергә икәнен сорама, ул үзе тәкъдим иткәнен көт я секретаре киңәшләренә колак сал. Җитәкче үз исемен әйтмәсә, аңа урынындагы дәрәҗәсе буенча эндәш, әфәнде, ханым, туташ сүзләрен өстә.

6. Хәрәкәтләреңне контрольдә тот. Утырырга тәкъдим итмәсәләр, басып тор, тәкъдим иткәнне көт. Утыргач, җәелеп китмә, туры утыр. Курку хисе булмасын, үзеңне ышанычлы тот, туры кара, күз карашың да ышанычлы булсын. Ачык позада булырга тырыш, ягъни кулларны тоташтырырга, кулны күкрәккә кушырырга, аякларны аяк өстенә куярга ярамый. (Алдагы дәресләрдә өйрәнгән киңәшләрне кара).

7. Тыңлый белергә өйрән. Бүлдерергә тырышма, сөйләп бетергәнне көт. Сорауга җавап бирер алдыннан уең белән генә 3-5кә кадәр сана. Бу акыллы җаваплар бирер өчен һәм әңгәмәдәшнең сөйләп бетергәненә тулы ышану өчен кирәк.

8. Үзеңне үз-үзенә нык ышанган кеше итеп күрсәт. Җитәкче синең компаниягә файда китерә алырлык кеше икәнеңә төшенергә тиеш. Ышанычлы җаваплар синең нәкъ менә аңа кирәкле кеше булуыңны күрсәтә. Ләкин үзеңне өстен куйма, бәйләнчек булма, шуның белән үзеңне читкә этәрергә юл куйма.

9. Әңгәмә үткәрүченең тактикасын аңларга тырыш. Артык сүзләр ычкындырма, ачылып китмә, үткәндәге тормышыңны сөйләмә. Әңгәмә үткәрүчеләр, гадәттә, басым астында артыгын да таләп итәрләр. Ышанычлы рәвештә тиешлесен генә әйт.

10. Гади генә сорауларга да сакланып кына җавап бир. Алар башка нәрсәне күздә тотып бирелергә мөмкиннәр. Артык җәелеп китмә, кирәкмәгән сүз сөйләмә, бигрәк тә алдагы эшеңә кагылышлы булганнарын сатма. Җитәкче синең ышанычлы кеше булуыңа инанырга тиеш.

11. Ялганлама, үз мөмкинлекләреңне арттырып сөйләмә. Ялган бер беленә ул. Сез эшсез калырга мөмкин. Элеккеге җитәкче, хезмәт хакы, уңышлар турында дөресен сөйләргә кирәк.

12. Юмор белән артык мавыкмагыз. Юмор бернәрсә дә бирми. Сезгә анекдот яки мәзәк сөйләсәләр, көлегез, әмма үзегез дәшми калыгыз, мәзәк сөйләп маташмагыз. Нәтиҗәсе сез көткәнчә булмаска мөмкин.

13. Әңгәмәдәшнең вакытын күп алмагыз, сораулар бирмәгез. “Әңгәмәгез өчен рәхмәт”, “Сез бик күңелле әңгәмәдәш булдыгыз” кебек җөмләләр әңгәмәнең ахырына  якынлашканын күрсәтә. Әйтер сүзегез калса, соңыннан да әйтергә була бит.

14. профессиональ кеше булуыгызны исбатларсыз. Әңгәмә вакытында бигрәк тә нәрсә ошаганы турында әйтергә онытмагыз, моны компания эшчәнлеге белән бәйләгез. Сез үзегезнең компаниядә эшләргә теләвегезне күрсәтегез. Мәсәлән: Әңгәмәне уңай нотада төгәлләгез. Сезгә бу компаниядә эшләве күңелле булачагы турында әйтегез, ни өчен биредә эшләргә теләгәнегезне мисаллар китереп аңлатырга мөмкин.

15. Әңгәмәдән соң компания җитәкчесенә сезгә игътибарын юнәлткәне өчен рәхмәт хаты җибәрегез. Әгәр ул сезнең фирма кәгазендә язылса, сез энергияле, “Клиентларның таләпләрен югары дәрәҗәдә канәгатьләндерергә омтылуы белән компания миңа зур йогынты ясады. Мондый югары дәрәҗәдәге профессиональ хезмәткәрләр арасында эшләве миңа бик күңелле булыр”.

  Татарстан Республикасы Яшел Үзән районы Мулла Иле гомуми урта белем бирү мәктәбенең 1нче кв.категорияле укытучысы Нуруллина Фәридә Әнвәр кызы тарафыннан “Эшлекле аралашу этикеты” дигән темага төзелгән  электив курс программасына 

                                   РЕЦЕНЗИЯ.

     Укучыларны тормышка әзерләүдә әлеге электив курсның әһәмияте бик зур, чөнки мәктәпне тәмамлап чыгучы яшь кеше нинди генә һөнәр иясе булса да, ул кешеләр арасында аралашу нечкәлекләренә ия булырга тиеш. Бу электив курсны алып бару өчен Фәридә Әнвәр кызының мөмкинлекләре зур: гаять сәләтле укытучы булу белән беррәттән ул югары интеллектуаль дәрәҗәдә әдәби иҗат белән дә шөгыльләнә, рус һәм татар телләренең бөтен нечкәлекләрен үзләштергән шәхес, нәфис сүз остасы, сәхнә кануннарын белеп эш итә торган үзешчән артист, үзенең белемен бөтен өлкәләрдә гел камилләштерә баручы педагог.

   Әлеге электив курсның программасы 17 сәгатькә исәпләнгән һәм 10нчы сыйныф укучыларына адресланган. Укытучы темаларны зур осталык белән сайлап алган. Шушы унҗиде дәрес эчендә укучы, һәм теоретик, һәм практик белемнәрне үзләштереп, аралашу этикетының иң мөһим кагыйдәләрен тормышта иркен куллана белү мөмкинлекләренә ия була ала.                                               

   1980нче елларда мәктәптә “Этика” предметы укытыла иде, хәзер исә мәктәптә моңа махсус өйрәтмиләр, шуңа күрә әлеге электив курс бик кирәкле белемнәрне тулыландырырга ярдәм итә.

    Укытучы дәресләрдә күп төрле метод һәм алымнар куллану юлы белән үзенең максатына ирешә. Эшлекле уен, ярыш, эшлекле ситуацияләр, конспект һәм тезислар төзү, чагыштырма ситуацияләрне күзәтү, диалоглар төзү, эшлекле әңгәмәләр, текстларны чагыштыру, тәрҗемә итү, риваятьләр тыңлау һәм анализлау кебек алымнар, формалар укытучыга оптимальлеккә һәм эффектлылыкка ирешүдә зур ярдәм итәләр.

    Дәресләр системасында эзлеклелек яхшы сакланган. Дәресләрнең тормыш белән бәйләнешенә, тәрбияви ягына, укучыларга индивидуаль якын килүгә нык игътибар ителгән. Күргәзмәлелек, техник чаралар, иҗади һәм мөстәкыйль эшләр рациональ булырлык итеп планлаштырылган. Укытучы тәҗрибәле педагог буларак, әлеге электив  курста методиканы бик яхшы белгәнлеген күрсәткән. Дәрес эшләнмәләрендә актуальләштерү бүлекләре кызыклы, оригиналь итеп төзелгән һәм яңа темага күчү өчен бер “күпер” ролен үтиләр. Укытучы яңаны кабул итү өчен кызыксындыруны оста итеп барлыкка китерә ала, проблемалы ситуацияләр тудыра. Укучыларның белемнәрен бәяләүдә оптималь чаралар куллана. Сәләтле укучылар белән эшләү дә максатчан итеп алынган.

   Нуруллина Фәридә Әнвәр кызы тарафыннан төзелгән авторлык электив курс программасы гомуми белем бирү мәктәбенең югары баскычында профильле укыту идеясен тормышка ашыруда үзенчәлекле мөһим роль уйный, укучыларны шәхес буларак формалаштыруда әһәмиятле кулланма булып тора.

 Сәйфетдинов Равил Гарәф улы, югары категорияле татар теле һәм әдәбияты укытучысы, Татарстан Республикасының атказанган укытучысы, Мәгариф отличнигы.

